
Монь важодемасо топавтоматне
С.Ю.Дмитриева, эрзянь келень тонавтыця 

МОУ «Лицеесь №26» Саранск ошонь
Ютась чись…   Кудова тусть эйкакштне… 
Школась чамсь…   Састь мельтне-арсематне…

Теке ашо нармунть сынь ливтить…

Арсян мон, кода те кудонть марто

Сюлмия эрямом ды мелем?

Арсян, мекс?...   Ды монь мелезэнь сови:

Важодеманть муия а мон…

«Мон – ТОНАВТЫЦЯ – монень мерсь седеем – 

Эйкакш марто улемс кенярксом!»

Ансяк, шожда ли тонавтыцянть кись?...
Мон содан эйкакшпингестэ: аволь шожда! Монь тетям ды авам ульнесть тонавтыцят. Вишкинестэ мон неинь кода монь тетям-авам анокстыть эрьва уроконтень, зярошка вечкема марто анокстыть мероприятиятненень, конатнень ютавтсть школасо. Монь покштям ды сырькаем ульнесть тонавтыцят…  Сюконямонь валт алтазь сыненст марян мон, зардо каршовастан сынст касозь тонавтницяст. Монь лелям тусь теке жо кияванть, ды кармась историянть тонавтыцякс… Монгак лияв эзинь туе… Вишка классонь тонавтыця, тиринь келень тонавтыця… Вана кикс монь ульнесь мелем важодемс, зярдо мон прядыя кевейкееце классонть.
Макар Евсевьевичень Евсевьевень лемсэ Мордовской государственной тонавтыцянь институтсо тонавтнемань иетне ливтясть апак фатя… минек тонавтыцянок ванстасть эйсэнек, кода эсест эйкакшост, тонавтсть парос лекциясо, практикасо… Тонавтсть эйсэнек истямо жо покш вечкема марто важодемс эйкакш марто. Те вечкеманть, конатанть максызь монень тетям-авам, тонавтыцям школасо ды институтсо, мон кандыя тиринь школав тонавтницятненень, козонь сынь важодеме институтонть прядомадо мейле. Зярыя иеть тонавтынь эйкакшт тиринь школасо тиринь кельсэ. Кельсэ, конатасонть кортнесть эйкакштне тетяст-аваст марто, конатань сынь тонавтызь авань ловсо марто.
Ансяк шкась а ашти таркасонзо… сон моли икелев… весе полавтови, полавтови эрямоськак. Мон сынь ошов, карминь важодеме ошонь школасо. Зярдо явовсь мель тонавтомс мокшонь ды эрзянь кельтнень рузонь школасо, мон мельспаросо карминь тонавтомапельтнень анокстамосо. Авторской коллективсэ минь анокстынек учебно-методической комплекс эрзянь кельсэ 2-4 классонь тонавтницятненень. Нама тозонь совасть учебникть, рабочей тетрадть, программат, методической рекомендацият, поурочной разработкат ды электронной образовательной ресурст (кода веши неень шкась).

Мон покш мельспаросо важодян эйкакштнэнь марто анокстазь тонавтнемапельтнень коряс. Монень вечкеви важодемс эйкакш марто, ваномс кодамо мельспаросо сынь решить кроссвордтнэнь, ребустнэнь, кода вейсэ вешнить ответ путозь кевкстематнень лангс. Монень дивакс маряви кодамо мельспаросо рузонь эйкакштнэ тонавтыть эрзянь келенть… Эрзянь келень васенце уроктнеде мейле эйкакштнэ сыть урокс ды ёвтнить: вейкень сырькаезэ – эрзя, покштязо мокшэрзянь содавикс сёрмадыця, Россиянь сёрмадыцянь Союзонь член, лиятань содавикс мокшэрзянь артыця, эли поэт.
Лия национальностень эйкакштнэ, конатнень арасть покштяст-сырькаест ютксо мокшэрзят (республикасонть эрить татарт, лия раськень ломанть), истя жо явить мель мокшонь ды эрзянь кельтненень, мокшэрзянь певтеме мазый домка культурантень. Те ванномась лезды тенст седе домкасто ванномс эсест культуранть. Истя топавтови культуратнень ютксо кортамось…
Течи, Федеральной стандартонть вешеманзо коряс тонавтомань результатокс ловови эйкакшонть эсензэ ломаненть качестванзо кастомась, аволь ансяк содамочинзэ. Омбоце пингень стандартонть веши тевтеемань подходтнэнь топавтомась. Стандартсонть сермадозь: сон вансты, касты ды домкалгавты весе раськень культуратнень, лезды келень ванстомантень, тиринь кельсэ тонавтомантень весе Российской Федерациянь раськетненень.
Мон арсян, мокшэрзянь келень, культурань ванномась школатнесэ касты тонавтницятнень мельсэ вечкема культурантень, келентень эсензэ ды лия раськень ломантнень.
Кодамо сон, неень шкань тонавтыцясь? Кодат содамочить лездыть тензэ топавтомс од Стандартонть вешеманзо эрямос?.. Нама, сонензэ эряви содамс информационно-коммуникационной, исследовательской, проектной, шумбрачинь ванстомань, вейсэнь тевтеемань технологиятнень, аволь традиционной уроконть ветямонь форматнень. Зярдо тонавтыцясь нолды эрямос неть содамочитнень, технологиятнень, нама те покшолгавты эйкакшонь содамочинть, ды лезды тенст теевемс алкуксонь содамочинь вешницякс, изницякс. Тонавтомасонть топавтан неть технологиятнень монгак. Проектнэнь ютавтнетяно эрьва кодат: ваннотано налкшкеть, легендатнень, преданиятнень, нама, мокшэрзянь костюмонть, викшневкстнэнь…
Эрзянь келень уроктнестэ сеедьстэ ютавтнетяно вейсэнь тевтеемат. Истямо тевесь арси вейсэнь задача, вейсэнь бажамо, эсь юткова кортнема тевень теемстэ. Арсян, неть тевтне кастыть ялгаксчинть, ялга-ялгацек лездамонть командань эйкакштнэнь ютксо.

Нама, аволь ансяк мокшэрзянь келень уроктнестэ моли эйкакшонь тонавтомась, содамочисэ сюпалгавтомась. Минек комськотовоце лицейсэ важодить тонавтыцят, конат весе оймест путыть эйкакшонь вадря ломанекс кастомантень. Лицейсэ те иестэнть панжозь Мокшэрзянь культурань Центра, мокшонь ды эрзянь келень кабинет. Покш мель явсь те покш тевентень, нама лицеень прявтось – Юрий Петрович Митрофанов, кона чарькодьсы кодамо покш явовкс эйкакшонь раштамонтень максы эрьва раькень культурась. Весе оймензэ, весе виензэ путы Центрань важодемантень, мокшэрзянь культурань Центрань прявтось, педагогикань наукань кандидат – Зубарева Ирина Геннадьевна. Тюменцева Светлана Николаевна, Бакунова Татьяна Геннадьевна, Гришкина Нина Викторовна, прявтонть поладыцянзо, классонь руководительтне, весе коллегатне путсть покш вий Центранть пурнамсто, панжомсто, кона карми важодеме, ды кандомо покш лезэ лицеень эйкакштнэнь. Весе те покш важодемась, весе лицеень тонавтыцянь коллективенть виень путомась, од технологиятнень, од подходтнэнь тонавтомсто совавтомась, лезды кастомс эйкакштнэнь паро ломанекс, тиринь ёнксонь вечкицякс, тиринь культурань содыцякс, конат кармить тонавтнеме, бажамо содамочинтень эрямост перть.
